Тэма. Якуб Колас. «Дзеравеншчына»

На вывучэнне апавядання Якуба Коласа «Дзеравеншчына» праграмай адводзіцца 2 гадзіны. У невялікім па памеры творы Якуб Колас узнімае вельмі важнае пытанне: «Што значыць быць "чужым" сярод «сваіх»? Настаўкіку варта засяродзіць увагу вучняў на тым, што кожны мастацкі твор мае на мэце з дапамогай вобразаў, сюжэта вырашыць выхаваўчыя задачы - задумацца над тым, як мы ставімся да блізкіх нам людзей, ці заўсёды паводзім сябе ў адпаведнасці з маральнымі прынцыпамі, ці здольны зразумець іншых людзей.

Улічваючы папярэдні чытацкі вопыт вучняў, разгляд апавядання Якуба Коласа можна правесці з дапамогай параўнальнай характарыстыкі вобраза Міхаські з апавядання Цёткі «Міхаська» і вобраза Міхалкі з апавядання «Дзеравеншчына». Можна прапанаваць наступную сістэму работы з класам.

Урок 1. Вырарнае чытанне твора. Чытацкае ўспрыманне і першыя маральныя і мастацкія ацэнкі.

Урок 2. Паняцце тэматычнай блізкасці апавяданняў Цёткі і Якуба Коласа. Вобраз Міхалкі. Вуснае маляванне і развіццё творчых здольнасцей. Прырода ў творах.

Мэта першага ўрока: узбагаціць веды вучняў пра Якуба Коласа, які выступаў у літаратуры не толькі як аўтар вершаваных твораў, але і як празаік; развіваць звязную мову вучняў; выпрацоўваць навыкі выразнага чытання празаічнага твора; выхоўваць пачуццё спагады ў адносінах да іншых людзей.
Абсталяванне:   вучэбна-наглядныя  дапаможнікі: Якуб Колас у творчасці мастакоў / Склад. Ю. Карачун. Мн., 1982;  Якуб Колас: Жыццё і творчасць: Матэрыялы для выстаўкі ў школе / Склад. I. Курбека, М. Базарэвіч. Мн., 1980.

Эпіграфам да ўрока можна ўзяць словы В. Быкава: «...Жыццё - гэта мільён сітуацый, мільёны характараў. I мільёны лёсаў».

Урок пачынаецца з уступнага слова настаўніка пра жыццё і творчасць Якуба Коласа. 3 творамі пісьменніка дзеці ўжо сустракаліся ў пачатковай школе, а таксама ў 5-м і 6-м класах на ўроках беларускай літаратуры. Таму вучні без цяжкасцей прыгадаюць герояў з апавяданняў Якуба Коласа, назавуць вершы, апавяданні, якія прачыталі самастойна («Крыніца», «Песня ляснога жаваранка», урыўкі з паэмы «Новая зямля», апавядання «У старых дубах», казкі «Жывая вада», «Не дай божа сэрцам знікнуць», байку «Конь і сабака», верш «Ручэй»).

Каб вучні больш даведаліся пра маленства пісьменніка, яго творчасць, прынялі актыўны ўдзел у падрыхтоўцы да ўрока, варта прапанаваць апераджальныя заданні. У прыватнасці, падрыхтаваць паведамленні або выразнае чытанне ўспамінаў братоў і сёстраў Якуба Коласа па кнігах «У сэрцы народным». (Мн., 1967), М. Лужаніна «Колас расказвае пра сябе» (Мн., 1964) і інш. Наглядны матэрыял таксама дапаможа зрабіць урок цікавым і запамінальным, папоўніць веды вучняў пра пісьменніка. Падагульненнем пачутага і абмеркаванага на ўроку можа быць невялікая віктарына:

1. Чаму Якуб Колас абраў сабе такі псеўданім?
2. У якім творы пісьменнік расказаў пра сваё маленства? Прыгадайце ўрыўкі, з якіх вы даведаліся пра родных і сваякоў Якуба Коласа.
3.Назавіце герояў апавядання «У старых дубах».
4. 3 якімі вершамі пісьменніка вы пазнаёміліся раней (самастойна)?

5. Якую байку Якуба Коласа вы вывучалі ў 6-м класе?

6. У якім творы Жывая вада перамагла Гару?

Пасля адказаў вучняў варта зазначыць, што ў спадчыне Якуба Коласа ёсць шмат вершаваных і празаічных твораў. У іх па-мастацку асэнсоўваюцца чалавечы лёс, грамадскае жыццё, родная прырода.

Наступны этап урока – выразнае чытанне апавядання Якуба Коласа “Дзеравеншчына”. Спачатку настаўнік дае ўзор выразнага чытання, а потым яго працягваюць вучні. Пасля гэтага варта апытаць клас:

· Якія пачуцці выклікала апавяданне?

· Якое ўражанне зрабіла яно на вас?

· Які эпізод з апавядання запомніўся?

· Хто з герояў апавядання спадабаўся, а хто не?

· Што хацеў сказаць Якуб Колас сваім чытачам? 

У сваім падагульненні настаўнік скажа, што апавяданне «Дзеравеншчына» - гэта твор пра душэўныя пакуты галоўнага героя Міхалкі, якому цяжка жывецца ў нязвыклых для яго гарадскіх умовах і ў сям'і, па-сутнасці абыякавай да яго і яго лёсу.

Дамашняе заданне. Скласці план і падрыхтаваць падрабязны пераказ апавядання. Падумаць над пытаннем: «Што было б з Міхалкам, калі б яго намер удаўся?»
Мэта другога ўрока: навучыць дзяцей на матэрыяле апавядання «Дзеравеншчына» характарызаваць героя, параўноўваць яго з героямі іншых твораў (Цётка. «Міхаська», Г. Сянкевіч. «Янка-музыка»); дапамагчы вучням адчуць глыбокі псіхалагізм у выяўленні аўтарам характару Міхалкі, яго перажыванняў і пачуццяў; выпрацоўваць уменне аналізаваць мастацкі твор; паказаць ролю пейзажу ў перадачы перажыванняў героя; развіваць творчыя здольнасці вучняў.

Вучні ўжо ведаюць змест апавядання, падрыхтавалі яго падрабязны пераказ. Настаўнік прапануе вучням зачытаць варыянты сваіх планаў, а потым пераказаць апавяданне.

Прыкладны план:

1. Думкі Міхалкі.

2. Куток - роднае для хлопчыка месца.

3. Пакуты Міхалкі ў горадзе.

4. Выбіванне «дзеравеншчыны».

5. Прырода ў жыцці Міхалкі.

6. Успаміны хлопчыка.

7. Задума Міхалкі.

8. Няўдалыя ўцёкі.

9. Якое жыццё чакае Міхалку наперадзе?
Пасля праверкі дамашняга задання настаўнік скажа, што Міхалка - галоўны герой апавядання. Якуб Колас у сваім творы паказвае, як цяжка жывецца маленькаму хлопчыку ў братавай сям’і. Потым настаўнік прапануе абмеркаваць пытанні, якія дапамогуць ахарактарызаваць галоўнага героя і высветліць, чаму так адбылося.

Пытанні для абмеркавання:

· Якім вы ўяўляеце Міхалку?

· Як ставіцца да свайго героя Якуб Колас?

· Што вы даведаліся пра родзічаў Міхалкі?

· Чаму Міхалка апынуўся ў горадзе, у сям'і брата?

· Як аўтар паказвае адносіны родзічаў да Міхалкі?

· Чаму Міхалка часта ўспамінае родную вёску?

· Як хлопчык ставіцца да няшчасцяў, што выпалі на яго долю?

· 3 якімі героямі, падобнымі да Міхалкі, вы сустрэліся ў раней прачытаных творах?

Пры абмеркаванні пытанняў настаўнік прапануе вучням пацвердзіць свае думкі цытатамі з тэксту.

Аўтар не дае апісання знешнасці хлопчыка. Мы даведваемся пра характар Міхалкі праз яго ўчынкі і разважанні, багаты ўнутраны свет.

Міхалка - зусім малы хлопчык, сірата. Бацькі яго памерлі і таму ён апынуўся ў горадзе, у братавай сям'і. Якуб Колас спачувае свайму герою. Ён называе Міхалку «малы», падбірае ацэначныя словы, каб апісаць стан і дзеянні хлопчыка. Ад сваіх родных Міхалка не чуе добрых слоў, для іх ён «свінюк», «шыбельнік», «дзеравеншчына». Хлопчык ужо і не крыўдзіцца на іх. Ён прывык да зняваг. Міхалка разумее, што абараніць яго няма каму, таму пакорліва зносіць усе пакуты. Самае роднае месца ў хаце для хлопчыка - куток. Як зазначае аўтар: «Ды яно і не дзіва: тое месца, дзе ронім мы першыя слёзы і пакідаем частку сябе саміх, становіцца дарагое для нас. А ў гэтым кутку Міхалка многа чаго перадумаў. I адзін толькі ён, гэты куток, знаў усе яго думкі, бо пагаварыць тут няма з кім». Але ў хлопчыка багатае ўнутранае жыццё.

♦ Якім паказвае свайго героя Якуб Колас у рэальным і выдуманым свеце?

У рэальным жыцці хлопчыку вельмі цяжка. Горад для яго чужы. Брат і ягоная сям'я таксама чужыя. Ён усё робіць не так, як ад яго патрабуюць і чакаюць брат і ягоная жонка. За гэта хлопчыка караюць. Ён па некалькі разоў на дзень стаіць у кутку на каленках за тое, што «не знае гарадскіх парадкаў і кепска трымае сябе». Міхалка разумеў, што ягоныя няшчасці ніколі не скончацца: «То скажаш не так, то ступіш не гэтак, і за ўсё пападала то вушам, то каленям».

Міхалка знайшоў выйсце, прыдумаў свой свет, у які можна схавацца ў цяжкія хвіліны. Гэты свет зу​сім іншы. Тут добра і лёгка. У гэтыя хвіліны ён нічога не думае. Ён толькі чуе, як прыемнае цяпло песціць яго маленькае цельца. I добра так, і радасна на сэрцы. «А што робіцца на душы, то гэтага і не скажаш».

♦ Як хлопчык ставіцца да прыроды?

Якуб Колас дае ў сваім творы апісанні прыроды. Яны дапамагаюць адчуць і ўбачыць багаты ўнутраны свет хлопчыка. Міхалка любіць прыроду. Для яго сабака «такі самы бяздомнік у горадзе», якога трэба пакарміць, з якім можна «адвесці душу».

Міхалка ўмее разумець прыроду, адчувае да яе замілаванне: «...сіняе неба ласкава звесіцца над зямлёю, як маці над калыскаю, дзе ляжыць яе любае дзіцятка. А гэтыя хмурынкі! Хто іх ведае, адкуль яны выпаўзаюць і куды ідуць так згодненька, такія мілыя да прыветныя».

Прырода з'яўляецца часткай выдуманага свету хлопчыка, дзе пануе чысціня, прыгажосць, дабрыня: «У садку шчабечуць птушкі. Верабейчыкі з вясёлым чырыканнем снуюць у паветры».

Прырода - напамін пра вольнае і шчаслівае жыццё ў вёсцы: «Ах, як там добра ў вёсцы!.. Вось высокі касагор над самым Нёманам. Пад гэтым касагорам стаяць над вадою нахіленыя старыя вербы, там калісь так многа было ракаў. Там ляжыць зялёны луг, а за лугам цягнецца высокі і заўсёды пануры лес...»

♦ Чаму Міхалка вырашыў уцячы з горада?

Міхалка верыў, што як толькі ён пакіне горад, вернецца яго шчаслівае і вольнае жыццё. Хлопчык апынуўся ў сям'і брата па волі лёсу - памерлі ягоныя бацькі. Міхалку забралі ў горад, бо ён нікому не патрэбны. Хлопчык не патрэбны і брату, але ж родны чалавек, яго не выкінеш. Таму Міхалка ў сям'і брата і адчувае сябе так няёмка. Яго супрацьпастаўляюць роднай дачцэ Лідачцы, якую любяць, купляюць розныя цацкі, а Міхалка павінен даглядаць яе, забаўляць.

Хлопчык вырашыў збегчы з сям'і брата, «задумаў такую рэч, што ўсе дзівіцца будуць».

Міхалка ламятае пра сваіх сяброў у вёсцы, каб не ісці з пустымі рукамі, ён збірае для іх падарункі: «мячык і чалавека з гумалястыкі, у якога трэба было толькі дзьмухнуць, каб ён загукаў як жывы»,

Наступнае заданне будзе звязана з апавяданнямі, якія вучні прачыталі раней, - Цёткі «Міхаська» і Г. Сянкевіча «Янка-музыка». Настаўнік прапануе вучням успомніць галоўных герояў гэтых твораў Міхаську і Янку-музыку і падумаць над пытаннямі:

· Што агульнае было ў лёсах Міхалкі, Міхаські і Янкі?

· Чым хлопчыкі адрозніваліся ад іншых людзей?

Міхаська з апавядання Цёткі вельмі падобны да героя апавядання Якуба Коласа «Дзеравеншчына». Абодва хлопчыкі засталіся сіротамі, жывуць у людзей, якія іх не разумеюць і не любяць.

Янка з апавядання Г. Сянкевіча «Янка-музыка» таксама не быў зразуметы дарослымі: «Маці яго, бедная падзёншчыца, перакідалася з дня на дзень, нібы ластаўка пад чужой страхой. Можа, яна і любіла яго па-свойму, але лупцавала часта, абзываючы зазвычай чарцянём».

Дарослыя не разумелі ні Міхалку, ні Янку, не маглі прыняць іх цягу да прыроды, усяго прыгожага. Іхняе незвычайнае светаўспрыманне раздражняла, лічылася нейкай хваробай, адхіленнем ад нормы.

Апавяданні Цёткі і Г. Сянкевіча заканчваюцца трагічна - Міхаська і Янка паміраюць. Што чакае Міхалку, мы не ведаем.

Наступныя пытанні заклікаюць вучняў да дыс-кусіі, у якой яны змогуць выказаць свае меркаванні наконт таго, як складзецца лёс Міхалкі з алавядання

Якуба Коласа «Дзеравеншчына».

· Ці добра, што ўцёкі Міхалкі не ўдаліся?

· Як, на вашу думку, складзецца лёс хлопчыка далей?

На першы погляд можна лічыць, што дрэнна. Міхалка марыў уцячы, лічыў, што зменіцца ягонае жыццё. I ў той жа час, мы не ведаем, ці ўдалося б хлопчыку дабрацца да вёскі. У дарозе яго таксама маглі чакаць розныя неспадзяваныя падзеі, злыя людзі і г.д.

Для Міхалкавага брата гэта своеасаблівы «шанс», магчымасць змяніць свае адносіны  да хлопчыка. Можа, ён ўсё ж такі зразумее брата і ягоную «дзеравеншчыну», памятаючы пра сваё ўласнае паходжанне, пра бацькоў.


♦ Чаму апавяданне называецца «Дзеравеншчына» ? 

Настаўнік зверне ўвагу вучняў на тое, што слова ўзята ў двукоссе. Яно ацэначнае. Вучні прыгадаюць, што часцей за ўсё яно гучыць з вуснаў Міхалкавых сваякоў. Сам хлопчык тлумачыць яго так: «...Не знаю гарадскіх парадкаў і кепска трымаю сябе...» Аўтар асуджае сваякоў Міхалкі, бо яны вінаватыя ў тым, што хлопчык адчувае сябе чужым, «дзеравеншчынай», усяго баіцца.

У падагульненні настаўнік падвядзе вучняў да высноў: Якуб Колас у апавяданні «Дзеравеншчына» звярнуўся да праблемы ўзаемаадносін людзей. Вельмі часта крыўднае слова, нежаданне зразумець іншага чалавека наносяць удар па ягонай душы, знішчаюць індывідуальнасць. Карыстаючыся прыёмам псіхалагізму, Якуб Колас паказвае перажыванні героя, яго думкі, душу. Мы перажываем за Міхалку, спачуваем яму, шкадуем. Літаратурны твор дапамагае нам заду​мацца над многімі пытаннямі, каб потым не паўтарыць памылкі герояў у сваім жыцці і ва ўзаемаадносінах з людзьмі.

Дамашняе заданне. Напісаць сачыненне «Будучыня Міхалкі» або падрыхтаваць вусны адказ на гэтую тэму (на выбар).


